
Annotatsiya: Ushbu maqolada portret va uning turlari, portret ishlash 

texnikalari haqida soʻz yuritiladi. Zamonaviy rassomlar yoki oʻrganuvchilar uchun 

portretning dastlabki texnikalarini kreativ yondashuv asosida soddalashtirish 

haqida maʼlumot beradi. Portret ishlashning tarixdagi ahamiyati haqida maʼlumot 

berildi. 

Kalit soʻzlar: portret, kompozitsiya, ranglar, koʻnikma, malaka, sanʼat, 

asarlar. 

Dunyo goʻzalliklari ranglar bilan namoyon boʻladi. Tabiat, uning jonli va 

jonsiz qismlarini ranglar orqali ifodalash rassomning mahorati, dunyoqarashi yoki 

qaysidir maʼnoda psixologik holatiga bogʻliqdir. Shu oʻrinda oʻzbek rangtasvir 

ustalaridan Abdulxaq Abdullayev asarlari oʻz davri hamda bugungi kun uchun ham 

ahamiyatli hisoblanadi. Abdulxaq Abdullayev asarlari mahorat bilan tasvirlangan 

va bizga rang tanlash, kompaniya qilish kabi bir qator murakkab jarayonlarni 

ishlashimizga namuna boʻlib xizmat qiladi. Bizga maʼlumki tasviriy sanʼat janrlari 

orasida portret janri aniq matematik xissob - kitobni talab qiladi. Agarda guruhli 

portret ishlasak bu jarayon yanada murakkablashadi. Tarixga nazar solsak portret 

faqatgina zodagon yoki boy insonlar uchungina ishlangan, agarda shoxlarning 

portreti kulganday oʻxshatib ishlamasa xattoki rassomni qatil etish kabi xolatlar 

ham kuzatilgan. Bu esa portret ishlashning qay darajada murakkab jarayon 

ekanligidan darak beradi. Mahorat maktabi sifatida portretchi rassomlarimiz ijod 

namunalarini sinchiklab kuzatish orqali oʻzimiz izlagan savollarga javob 

topishimiz mumkin. Masalan Abdulxaq Abdullayev asarlari "Oybek", "Jiyan 

Shaxlo" yoki "Komil Yashin" kabi asarlarni kuzatish yoki koʻchirma sifatida 

ishlash oʻrganuchi uchun portret ishlashda rang qoʻyish, perispektiva, 

kompozitsiya kabi jarayonlar koʻnikmasini yanada mahoratini kuchaytiradi. Bu 

albatta tasviriy sanʼat bilan shugʻullangan va qoʻli kelib qolgan oʻrganuvchilar 

uchundir. Lekin dastlabki oʻrganuvchilar uchun yoki boshlangʻich sinf oʻquvchilari 

uchun portret ishlashni oʻrgatishda dastlab multik qaxramonlarini suratlarini 

chizdirish yaxshi natija beradi. Asta - sekinlik bilan jarayonni murakkablashtirish 

ular uchun ham qiziqarli boʻldi albatta. Chunki multik qaxramon suratlari sodda va 

yorugʻ soyalar ham juda oson ishlanadi. Aslida oʻrta sinf oʻquvchilari juda koʻp 

xollarda multik qaxramon rasimlarini chizib turli estalik daftarlar va sovgʻalarni 

bezatadilar bu ham ularning yoshiga va psixologik holatiga bogʻliq jarayon. Portret 

ishlashda ham shunday jarayon yaʼni inson koʻzi qoshlari muhimdir. Chunki inson 

hissiyotlari koʻz mikikasiga kuchli namoyon boʻladi. Portret harakterini ochish, 

taʼsirchanligini kuchaytirish koʻzlarni rangini toʻgʻri tanlash va biologik 

joylashishini aniq tasvirlash bilan amalga oshiriladi. 

Odam yuz qisimlarini toʻgʻri joylashtirishda proporsiya olish yoki yuzni 

nisbatini toʻgʻri boʻlish kerak. Inson yuzi uning irqlariga qarab turli shakllarda 

boʻladi yaʼni yevrapoid odamlar koʻp xollarda choʻzinchoq yuzli va och rangli 

boʻlishadi. Mongaloid insonlar yuzlari yumaloqsimon va "bugʻdoyrang" boʻladilar, 

negroidlar esa birmuncha toʻqroq boʻlishlari ham bizga maʼlum. Odamlar irqlari 

toʻrt xil lekin har bir inson oʻziga xos va betakror Olloh moʻjizasidir. Portret 

ishlashda individual yondoshish eng muhim jarayon. Baʼzi yozilmagan qonunlar 

oʻzgarmasada ( masalan: yuzni teng uch boʻlakga boʻlib ishlash) lekin uning 

qismlari ( koʻz, qosh, lablar, burun) betakror boʻladi. 

Inson yuzining betakror boʻlishi biologik qonunlar bilan belgilab qoʻyilgan. 

Portret chizishni boshlash bor oz mashaqqatli lekin koʻplab mahoratli 

rassomlar juda koʻp nabroska qilish orqali yuksak darajalarga erishishgan va faqat 

koʻp mashq qilishni maslahat beradilar. 

Portretning koʻplab turlari bor yaʼni inson yuzini hajviy (kulguli) tasvirlash, 

kubizmda tasvirlash, pop art uslubida tasvirlash lekin bugungi kunda koʻcha 

sanatida inson yuzini multik qaxramon koʻrinishida ishlash ayniqsa Yevropada 

juda urfga kirgan. Shu uslubda rasim ishlash ijtimoiy tarmoqlarda ham keng 

yoyildi, lekin realistiklikdan qochmagan holda. 

Portretga rang berishda qalam orqali ishlash koʻp vaqt talab qiladi, akvarel 

bilan ishlashda ham uni qurishi yoki blikning yoʻqolib ketishi kabi noqulayliklar 

kelib chiqadi yani oʻquvchilar uchun shunday murakkab jarayonlarni bajarishda 

turli ish qurollari va ularni ishlash usullarini oʻrgatish muhim hisoblanadi. Hattoki 

toʻgʻri qogʻoz tanlash ham muhim hisoblanadi. 

Bugungi kun ijtimoiy tarmoqlarda mashhur insonlar portretini ishlash 

vidyolari juda mashhur va ularda bir vaqtning oʻzida ( akvarel, rangli qalam, guash 

va yaltiroq rangdagi) turli tipdagi boʻyoqlardan foydalanish urfga kirgan va 

kontentni yanada qiziqarli qiladi. Aslida turli tipdagi boʻyoqlardan bir vaqtning 

oʻzida foydalanish bu juda zavqli jarayon va mahorat talab qilish bilan bir qatorda 

qulaylik ham beradi. 

Shuning uchun oʻquvchilarga boʻyoqlarni ishlatishda turli usullar oʻrgatish 

kreativlikni oshiradi, natijaga erishish yoʻlini qisqartiradi. 

Oʻquvchiga tasvir ishlash va yoki portret chizishda rangni joylashtirish va 

realistik asar yaratishga yordam beradigan yana bir zamonaviy vosita raqamli 

boʻyashdir. Raqamli boʻyashda akril boʻyoq turli ranglarda tayyor toʻplam ichida 

boʻladi. Akrilning qulayligi tez qotishi yoki bir rang boshqasini izsiz yopa 

olishidir, bu moyboʻyoqning xarakteriga yaqin xissoblanadi. Bundan tashqari 

toʻplamda ikki xil oʻlchamdagi kistlar, lak va ramkali xolst boʻladi. Xolatda tasvir 

ranglari ingichka chiziq bilan ajratilgan va raqamlangan boʻlishi, asta - sekin 

raqamlar asosida boʻyashdan tasvir hosil boʻlishi oʻquvchiga rasim chizish, rang 

koʻrish yoki ajratishida sezilarli darajada koʻnikma, malaka beradi. Bugungi davr 

qulayliklari maksimal darajada inson ilmi uchun ishlaydi bulardan foydalana olish 

izlanuvchanligimizga bogʻliqdir. 

Tasviriy sanʼat bu tabiat va uning jonli, jonsiz qismlarini sevish, mehir 

berishdir.Tasviriy sanʼat inson yaralganda paydo boʻlgan va hali inson gapirishni 

bilmagan ibtidoiy davrida ham rasim chizgan bu esa tasvir ishlash juda qiziqarli va 

hissiyotlarni soʻzsiz koʻrsata oladigan ijtimoiy hodisa deb atashimiz mumkin. 

Hamma insonlar ham surat chiza olmasada suratlarni tomosha qilib zavqlanadilar 

bu esa har bir shaxs qalbining toʻrida ushbu goʻzal sanatga boʻlgan mehridan darak 

beradi. Shuning uchun boshlangʻich sinf oʻquvchilarining rasim chizish layoqatini 

qobiliyatga aylantirish va uni yuksak darajalarga koʻtarish ustozning fidokorligiga 

bogʻliqdir. 

